
PINTURA

Kristoren ehorzketa 

Caravaggiok Santa Maria in Vallicellarako (Chiesa Nuova) margotu eta gaur egun Erromako 
Vatikanoko pinakotekan dagoen koadro ezagunaren kopia. Obra honek ia fideltasun erabatekoz 
erreproduzitzen du Caravaggiok sortutako eredua, aldaketa txiki batzuk gorabehera. Margolana 
XVII. mendean egina bide da, haren urre-koloreko marko galloidunaren garai bertsuan. Bi aukera 
daude: egileak jatorrizko lana kopiatu izatea, eta, beraz, Erromatik bidalia izatea, edo Espainian 
lehendik zegoen kopia batean oinarrituta moldatua izatea. Galarreta familiaren kaperan jarri zuten, 
1785ean, Kristo hilaren gaineko dolua koadroa sakristiara eraman zutelarik. Nicodemok eta Joanek 
Kristoren gorputz bizigabea hilobian pausatzeko unea erakusten du. Lurrean Arma Christi direlakoak 
daude (mailua, kurrikak, iltzeak eta arantzazko koroa), Kristoren Pasioa irudikatzen duten tresnak. 
Pintura ez da kalitate handikoa, eta ukituak ditu han eta hemen, XIX. mendean emanak seguru asko, 
kontserbazioko esku-hartzeak egin baitziren orduan katedral izendatu berriko hainbat margolanetan.

Egilea: Anonimoa. Caravaggioren kopia
Data: XVII. mendea
Teknika: Olioa mihisean
Neurriak: 191 x 214 cm
Kokapena: Santa Maria Katedrala (Vitoria-Gasteiz)

